
De quello colpo, benchè un pö distante,

Testimonio pe caxo a l’ëa Gadisa;

Ma mentre ô l’ëa uña cosa consolante

Per l'eroiña, perchè allôa divisa

A restava pe sempre da ûn amante,

Pe-ô quæ a l’aveiva un’avverscion decisa,

L’impiva ûn dûbbio in mezo ä contentessa

D’anscietæ a-ô stesso tempo e de tristessa.

Lê a dubitava, se pe n’êse ingrato

Diego ô se saiva dicciarôu so amigo

Doppo a morte de quello scellerato,

O diportôu pe allôa comme nemigo

A ûn affetto e a ûn doveî nêuvo e privato

Anteponendo ûn obbligo ciù antigo,

Che in guæra ûn figgio, ûn sûddito, ûn sordatto

O l'esigeiva sottomisso e esatto.

Ma appeña duî mênuti dûava questa

Lotta, che frä speranza e l’anscietæ

O stesso dûbbio ô gh’addesciava in testa;

Chè tûtti i so penscei ëan riciamæ

A uña lotta ciù seria e ciù fûnesta,

Ne-a quæ a veddeiva allôa impegnôu so poæ,

Ch’ô l'ëa, scibben che in battise ûn Gradasso

O paiva, in t’ûn grandiscimo imbarasso.

E chi ô metteiva in quello stesso brûtto

Impiccio ô l’ëa Fernando, ô quæ ô corriva,

Morto Ataculla, de so fræ in aggiûtto,

E a squaddra da Giammaica ô l’investiva,

E in mezo penetrandoghe con tûtto

O so seguito, e dando a chiunque ardiva

Capitâghe in ti pê sciabbræ de badda

Fin a-ô cacico ô s’ëa zà averta a stradda.

